
Fororð 
Endamálið við hesi vegleiðing er ein yvirskipað kunning um løgtingslóg um vernd av persónupplýsingum 

(dátuverndarlógin), sum kemur í gildi 1. januar 2021. Dátuverndarlógin kemur í staðin fyri løgtingslóg um 

viðgerð av persónsupplýsingum, sum samstundis fer úr gildi.  

Dátuverndarlógin er í høvuðsheitum grundað á ES fyriskipanina um viðgerð av persónupplýsingum (Generel 

Data Protecion Regulation – GDPR), sum kom í gildi í ES 25. mai 2018.  

Henda vegleiðing lýsir dátuverndarlógina í høvuðsheitum. Nágreiniligari upplýsingar fær tú, um tú lesir 

løgtingslógina og viðmerkingarnar til hana. Hetta finnur tú á heimasíðuni hjá Dátueftirlitinum.  

Nógvar av reglunum í dátuverndarlógini føra víðari galdandi rætt, tó at onkur nýbrot eru. Við at lesa hesa 

vegleiðing fært tú eina almenna innleiðslu í dátuverndarøkið.  

 

Góðan lesihug! 

Nær er dátuverndarlógin galdandi? 
Dátuverndarlógin er galdandi fyri alla viðgerð av upplýsingum um likamligar persónar, sum myndugleikar, 

privatar fyritøkur, feløg og onnur gera.  

 

Dátuverndarlógin er galdandi fyri viðgerð av persónupplýsingum, sum heilt ella lutvíst er automatisk, og fyri 

aðra ikki-automatiska viðgerð, um persónupplýsingar eru ella verða settar í eina skrá. Orsøkin til, at 

løgtingslógin er galdandi í hesum førum er, at tað er tá persónupplýsingar verða nýttar á ein hátt, sum ger, 

at tær lætt og skjótt kunnu leitast fram, at tørvurin á at verja upplýsingarnar økist.  

 

Tá privatpersónar viðgera persónupplýsingar er hetta í flestu førum ikki fevnt av dátuverndarlógini. 

Løgtingslógin er sostatt ikki galdandi fyri viðgerð av persónupplýsingum, sum einstaklingar gera til heilt 

persónlig endamál. At endamálið er heilt persónligt merkir, at endamálið ikki er vinnuligt ella handilsligt. 

Orsøkin til, at henda viðgerð er undantikin lógarinnar virkisøki er, at tørvurin á dátuvernd ikki er tann sami, 

tá viðgerð fer fram til persónlig endamál. 

 

Hetta sokallaða húsarhaldsundantakið hevur við sær, at privat samskifti, ein adressubók, ein 

elektroniskur familjukalendari o.s.fr. í útgangsstøðinum ikki er fevnt av løgtingslógini. Í ávísan mun er 

viðgerð á sosialum miðlum og á internetinum eisini undantikið. 

 

Dátuverndarlógin er í útgangsstøðinum galdandi fyri hesar dátuábyrgdarar: 

 

 fyritøkur o.o., sum eru staðsett í Føroyum, sama um viðgerðin fer fram í Føroyum ella ei 

 myndugleikar, sum eru staðsettir í Føroyum, og sum eru undir myndugleika heimastýrisins, sama 

um viðgerðin fer fram í Føroyum ella ei. 

 

Dátuverndarlógin er eisini galdandi fyri viðgerð av persónupplýsingum um skrásett, sum eru í Føroyum, um 

viðgerðin viðvíkur: 

 

 útboði av vørum ella tænastum til skrásett í Føroyum, sama um gjald verður kravt frá teimum, ella 

 yvirvøku av atferðini hjá skrásettum, um teirra atferð fer fram í Føroyum. 

 

Í teimum allarflestu førunum er viðgerð av persónupplýsingum, sum fer fram í Føroyum, fevnd av føroyskari 

lóggávu. Tað kunnu tó vera føri, tá dátuábyrgdarin er staðsettur í einum øðrum landi, t.d. einum ES-landi, 

og tí er fevndur av lóggávu, sum er galdandi í viðkomandi landi.  

Dátuábyrgdari 

Ofta ein fyritøka ella ein myndugleiki, sum 

eina ella saman við øðrum ger av til hvørji 

endamál og við hvørjum hjálpitólum 

persónupplýsingar kunnu viðgerast. 

Dátuviðgeri 

Ofta ein fyritøka ella ein myndugleiki, sum 

viðger persónupplýsingar vegna – og eftir 

boðum frá – dátuábyrgdaranum 

Hvat er ein persónupplýsing? 
Ein persónupplýsing er einhvør upplýsing ella meting, sum er knýtt ella kann knýtast til ein ávísan persón. 

Hetta er eisini galdandi, sjálvt um tað krevur kunnleika til p-tal, skrásetingarnummar el.tíl. at knýta 

upplýsingina til persónin. Eisini myndir, fingramerki o.a. eru persónupplýsingar.  

 

Sjálvt um upplýsingar so sum navn og adressa eru broytt til eina kotu, eru hesar upplýsingar 

persónupplýsingar, um kotan kann førast aftur til tað upprunaligu persónupplýsingina (dulnevning). T.d. eru 

persónupplýsingar, sum eru bronglaðar framhaldandi persónupplýsingar, so leingi onkur kann gera 

upplýsingarnar lesandi aftur og knýta upplýsingarnar til ein ávísan persón. Tá persónupplýsingar verða 

anonymiseraðar – t.e. tað ber ikki til at føra tær aftur til upprunaligu upplýsingarnar – er talan ikki longur 

um persónupplýsingar.  

 

Dátuvernarlógin skilir í høvuðsheitum ímillum tvey sløg av persónupplýsingum: vanligar persónupplýsingar 

og viðkvæmar persónupplýsingar.  

 

Í dátuverndarlógini eru viðkvæmu persónupplýsingarnar beinleiðis nevndar. Allar aðrar persónupplýsingar 

enn tær, sum eru nevndar har, eru at rokna sum vanligar persónupplýsingar. P-talið er at rokna, sum ein 

vanlig persónupplýsing. Tó er ein serlig áseting um p-talið.  

 
 Mynd 1. Tað eru bara tær upplýsingar, sum eru nevndar í løgtingslógini, sum viðkvæmar, sum eru at rokna sum so. Jú 

hægri tú ert í pyramyduni, tess strangari eru treytirnar fyri at viðgera persónupplýsingarnar.  

Viðkvæmar persónupplýsingar

Húðarlitur, ættarslag, etniskur uppruni, politisk, 
átrúnaðarlig ella heimspekilig sannføring, yrkisfelagsligt 

tilknýti, ílegudátur, biometriskar dátur fyri eintýtt at 
eyðmerkja ein persón, heilsuupplýsingar, upplýsingar um 
kynslig viðurskifti, revsiverd viðurskifti, munandi sosialar 

trupulleikar og onnur heilt privat viðurskifti 

P-talið

Vanligar persónupplýsingar

Navn, adressa, føðingardagur, bústaður, starv, 
útbúgving, bilur, nummarpláta, sjúkradagar, foreldur, 
limaskapur í felag, familjuviðurskifti (foreldur, maki, 

børn osfr.), starvsumsókn, CV, telefonnummar, 
teldupostadressa, skattur, prógvtal, fíggjarlig viðurskifti 

o.s.fr.

Viðkvæmar persónupplýsingar 

Sambært dátuverndarlógini eru hesa persónupplýsingar at rokna sum viðkvæmar: persónupplýsingar um 

húðarlit, ættarslag ella etniskan uppruna, politiska, átrúnaðarliga ella heimspekiliga sannføring ella 

yrkisfelagsligt tilknýti, ílegudátur, biometriskar dátur um endamálið er eintýtt at eyðmerkja ein persón, 

heilsuupplýsingar, upplýsingar um kynslig viðurskifti, revsiverd viðurskifti ella upplýsingar um munandi 

sosialar trupulleikar og onnur heilt privat viðurskifti.  

 

Bara tær upplýsingar, sum eru nevndar í dátuverndarlógini, sum viðkvæmar persónupplýsingar, eru at 

rokna sum viðkvæmar.  

 

Vanligar persónupplýsingar 

Allar tær upplýsingar, sum ikki koma undir viðkvæmar upplýsingar, eru at rokna sum vanligar 

persónupplýsingar. Vanligar persónupplýsingar eru m.a. navn, bústaður, telefonnummar o.a. 

 

Upplýsingar um revsiverd viðurskifti 

Upplýsingar um revsiverd viðurskifti eru bólkaðar, sum viðkvæmar upplýsingar. Í dátuverndarlógini er ein 

serlig ásetingin um, nær hesar upplýsingar kunnu viðgerast.  

 

Upplýsing um revsiverd viðurskifti er at skilja breitt og fevnir um øll lógarbrot, sum hava ella kunnu hava 

revsing við sær. Upplýsing um, at ein persónur er ella hevur verið undir illgruna, er skuldsettur, ákærdur ella 

dømdur er fevnd.  

 

P-talið  

Í dátuverndarlógini er ein serlig áseting um p-talið. P-talið eyðmerkir eintýðugt hvønn einstakan persón í 

Føroyum, og kann tí nýtast í førum, tá eingin ivi skal vera um, hvønn talan er um. P-talið kann bara nýtast 

um serligar treytir eru loknar.  

 

Klaga 

Um tú ikki er nøgd/ur við tann háttin persónupplýsingar um teg verða viðgjørdar, hevur tú møguleika at 

klaga til Dátueftirlitið um hesa viðgerð.  

Hvat merkir “viðgerð av persónupplýsingum”? 

Viðgerð av persónupplýsingum skal skiljast ógvuliga breitt og fevnir um alla handfaring av 

persónupplýsingum. Tað er fyrst og fremt elektronisk (t.e. automatisk) viðgerð sum er fevnd, av tí 

at tað er í sambandi við hesa viðgerð, at tað er størsti tørvur á at verja persónupplýsingarnar hjá tí 

einstaka.  

 

Viðgerð er allýst í dátuverndarlógini og fevnir um alla nýtslu av persónupplýsingum, so sum savnan, 

skráseting, samkoyring, goyming, víðarigeving, avhending o.a. ella ein sameining av hesum. 

 

Tað merkir t.d., at um upplýsingar verða goymdar á einum servara, so er hetta eisini ein viðgerð, av tí at 

goyming er eitt slag av viðgerð sambært løgtingslógini. Viðgerð kann eisini vera almannakunngerð av 

upplýsingum á eini heimasíðu ella skráseting í eini málsviðgerðarskipan. 

Nær kunnu persónupplýsingar viðgerast? 
Løgtingslógin ásetur grundleggjandi meginreglur, sum altíð eiga at verða fylgdar, tá persónupplýsingar 

verða viðgjørdar. Harumframt er krav um, at tað í hvørjum einstøkum føri skal verða heimild fyri viðgerðini, 

t.e. ein viðgerðarheimild. Hetta er uttan mun til um viðgerðin fer fram í privata ella almenna geiranum ella 

um talan eru um vanligar ella viðkvæmar persónupplýsingar. 

 

Meginreglur 

Tað eru seks grundleggjandi meginreglur, sum altíð skulu fylgjast, tá persónupplýsingar verða viðgjørdar. 

Meginreglurnar eru hesar:  

 

Lógligheit, rímiligheit og gjøgnumskygni 

Dátuábyrgdarin skal fylgja reglunum um viðgerð av persónupplýsingum og skal á ein lætt skilligan hátt 

kunna um viðgerðina. Hetta hevur m.a. við sær, at tann persónur, hvørs persónupplýsingar verða 

viðgjørdar, í útgangsstøðinum skal hava kunning um, hvør hevur ábyrgdina av viðgerðini og hvat endamálið 

við viðgerðini er.  

 

Endamálsavmarking 

Tá persónupplýsingar verða savnaðar skal dátuábyrgdarin gera sær greitt, til hvørji endamál upplýsingarnar 

skulu viðgerast, og at hesi endamál skulu verða saklig. Tað er ikki loyvi at savna persónupplýsingar, tí at tað 

møguliga einaferð verður hent at hava upplýsingarnar.  

 

Tað er í fyrstu syftu tann, sum savnar upplýsingarnar inn – t.e. myndugleikin ella fyritøkan – sum skal meta 

um, um tað í einum ítøkiligum føri er sakligt at savna persónupplýsingarnar. Henda metingin kann t.d. taka 

støði í, um tað er neyðugt at hava upplýsingarnar í sambandi við eina uppgávu sum skal loysast, og sum tað 

er náturligt hjá viðkomandi fyritøku ella myndugleika at loysa.  

 

Dátuminimering 

Viðgerðin skal avmarkast til tað, sum er neyðugt fyri at røkka endamálinum við viðgerðini.  

 

Rættleiki 

Persónupplýsingarnar skulu vera rættar og dagførdar. Vísir tað seg, at persónupplýsingarnar eru skeivar, 

skulu hesar í útgangsstøðinum strikast ella rættast.  

 

Goymsluavmarking 

Persónupplýsingar skulu strikast ella anonymiserast, tá tað ikki longur er neyðugt hjá dátuábyrgdaranum at 

hava upplýsingarnar. Tað er í fyrstu syftu upp til dátuábyrgdaran at meta um, hvussu leingi tað er neyðugt 

at goyma upplýsingarnar við atliti at tí endamáli upplýsingarnar upprunaliga vóru innsamlaðar.   

Integritetur og trúnaður 

Persónupplýsingar skulu verjast ímóti óheimilaðari ella ólógligari viðgerð. Eisini skal tað tryggjast, at 

persónupplýsingar eru vardar ímóti missi av tilvild, fyribeining ella skaða. 

 

Viðgerðarheimild 

Umframt altíð at fylgja meginreglunum fyri viðgerð av persónupplýsingum, skal dátuábyrgdarin altíð hava 

eina viðgerðarheimild til viðgerðina, sum skal fara fram. Viðgerðarheimildirnar, tá vanligar 

persónupplýsingar skulu viðgerðast, verða gjøgnumgingnar í hesi vegleiðing. Krøvini til viðgerð av 

viðkvomum persónupplýsingum eru strangari.   

 

Samtykki 

Viðgerð fer ofta fram grundað á samtykki frá tí, sum persónupplýsingarnar snúgva seg um, t.e. tann 

skrásetti.  Tann skrásetti kann geva sítt samtykki til viðgerð av persónupplýsingum, til eitt ella fleiri 

nágreinað endamál. 

  

Ein fyrispurningur um samtykki skal leggjast fram á ein lætt skiljandi og lætt atkomiligan hátt og á einum 

greiðum og einføldum máli. Tað er ikki ein treyt, at samtykki er skrivligt, men dátuábyrgdarin skal kunna 

vísa á, at tann skrásetti hevur givið samtykki til viðgerðina. 

 

Tann skrásetti hevur til eina og hvørja tíð rætt til at taka sítt samtykki aftur. Eftir hetta kann samtykki ikki 

nýtast sum viðgerðargrundarlag. Áðrenn samtykki verður givið, skal skrásetti kunnast um, at samtykki kann 

verða tikið aftur. Tað skal vera eins lætt at taka samtykki aftur sum at geva tað. 

 

Avtala 

Viðgerð av persónupplýsingum kann fara fram, um viðgerðin er neyðug fyri at halda eina avtalu, sum 

skrásetti sjálvur er partur í, ella fyri at gera tað, sum eftir áheitan frá skrásetta er neyðugt, áðrenn avtalan 

verður inngingin. 

 

Rættarlig skylda 

Viðgerð av persónupplýsingum kann fara fram, um viðgerðin er neyðug fyri at halda eina rættarliga skyldu, 

sum áliggur dátuábyrgdaranum. Hetta fevnir t.d. um tey føri, tá dátuábyrgdarin sambært lóg ella 

fyrisitingarligari avgerð skal viðgera upplýsingar.  

 

Verja av altumráðandi áhugamálum hjá skrásetta ella øðrum persóni 

Viðgerð av persónupplýsingum kann fara fram, um viðgerðin er neyðug fyri at verja altumráðandi áhugamál 

hjá skrásetta ella øðrum persóni.  

 

At viðgerðin skal røkja altumráðandi áhugamál merkir, at viðgerðin skal viðvíkja áhugamálum, sum hava 

grundleggjandi týdning fyri skrásetta ella ein annan persón. Dømi kann vera, at skrásetti vegna ferðing ella 

sjúku ikki er førur fyri at geva samtykki til viðgerð, sum kann tryggja skrásetta ímóti munandi fíggjarligum 

tapi ella øðrum munandi skaða.  

 

Samfelagsáhugamál og myndugleikaútinnan 

Viðgerð av persónupplýsingum kann fara fram, um viðgerðin er neyðug til tess at røkja samfelagsáhugamál 

ella uppgávur sum liggja undir almennari myndugleikaútinnan, sum dátuábyrgdaranum er áløgd. 

 

Samfelagsáhugamál eru áhugamál, sum hava almennan áhuga, t.e. hava týdning fyri ein breiðan hóp av 

persónum.  

 

Viðgerð, sum liggur undir almennari myndugleikaútinnan, sum dátuábyrgdarin hevur fingið álagt, er m.a. 

viðgerð av persónupplýsingum fyri land og kommunu í sambandi við fyrisitingaratgerðir, sum t.d. fráboðan 

um avgerð um sosialar veitingar ella avgerð um skattseting.  

 

Heimilað áhugamál 
Privatir dátuábyrgdarar kunnu eisini viðgera persónupplýsingar, um viðgerðin er neyðug fyri, at 

dátuábyrgdarin ella ein triðipersónur kann fylgja einum heimilaðum áhugamáli, um ikki áhugamál ella 

grundleggjandi rættindi hjá skrásetta, sum krevja vernd av persónupplýsingum, ganga fram um. Hetta skal 

tað metast um í hvørjum einstøkum føri.  

Rættindi hjá skrásetta 
Í dátuverndarlógini eru fleiri reglur, sum tryggja einstaklinginum – tí skrásetta – nøkur rættindi, tá 

persónupplýsingar um hann ella hana verða viðgjørdar. Endamálið við reglunum um rættindi, er at styrkja 

um rættarstøðuna hjá skrásetta, m.a. við at tryggja opinleika og gjøgnumskygni, og við at geva skrásetta 

møguleika at seta seg ímóti viðgerð.  

 

Rættindini eru hesi:  

 Rætturin til kunning 

 Rætturin til innlit 

 Rætturin til rætting 

 Rætturin til striking 

 Rætturin til mótmæli 

 Rætturin til viðgerðaravmarking 

 Rætturin at seta seg ímóti automatiskum avgerðum 

 Rætturin til dátuflutning 

 

Fyri øll rættindini er galdandi, at myndugleikin ella fyritøkan skal lata skrásetta upplýsingar á ein 

stuttorðaðan, gjøgnumskygdan, lætt skilligan og lætt atkomiligan hátt. Tann skrásetti skal skilja, hvat fer 

fram. 

 

Rætturin til kunning 

Tann skrásetti skal í útgangsstøðinum hava kunning um, at persónupplýsingar um viðkomandi verða 

savnaðar og viðgjørdar. Tann skrásetti skal m.a. kunnast um, hvør dátuábyrdarin er og hvat endamálið við 

viðgerðini er.  

 

Rætturin til innlit 

Tann skrásetti kann biðja um innlit í, hvørjar persónupplýsingar um seg, ein fyritøka ella ein myndugleiki 

viðgerð. Fyritøkan ella myndugleikin útflýggjar eitt avrit av persónupplýsingunum.  

 

Rætturin til rætting ella striking 

Um persónupplýsingar, sum eru skeivar, verða viðgjørdar, kann skrásetti krevja, at hesar verða rættaðar. 

Harumframt er tað í ávísum førum møguligt at krevja at upplýsingarnar verða strikaðar. Tað kann t.d. vera, 

um persónupplýsingarnar ikki longur eru neyðugar til at røkka tí endamáli, tær vóru savnaðar til, ella tí at 

viðgerðin er óloglig.  

 

Rætturin til mótmæli 

Tann skrásetti hevur í ávísum førum rætt til at mótmæla, at persónupplýsingar um hann ella hana verða 

viðgjørdar. Hetta er t.d. tá persónupplýsingar verða viðgjørdar til beinleiðis marknaðarføring.  

Rætturin til viðgerðaravmarking 

Tann skrásetti kann í ávísum førum krevja, at ein fyritøka ella ein myndugleiki avmarkar viðgerðina. At 

viðgerðin av persónupplýsingum verður avmarkað merkir, at upplýsingarnar ikki kunnu viðgerast á annan 

hátt enn at goymast.  

 

Rætturin at seta seg ímóti automatiskum avgerðum 

Skrásetti hevur í útgangsstøðinum rætt til ikki at vera fyri avgerð, sum einans er grundað á automatiska 

viðgerð, undir hesum profilering, og sum hevur rættarvirknað ella á líknandi hátt týðandi ávirkar 

viðkomandi.  

 

Rætturin til dátuflutning 

Skrásetti kann í ávísum førum krevja tær persónupplýsingar frá dátuábyrgdara, sum skrásetti sjálvur hevur 

latið, og flyta hesar upplýsingar til ein annan dátuábyrgdara. 

 

Avmarkingar í rættindunum hjá skrásetta 

Í ávísum førum eru rættindini hjá skrásetta ikki galdandi. Rættindini eru t.d. ikki galdandi um so er, at 

upplýsingarnar, um tær koma í ljósmála, kunnu skaða landsins trygd, verju ella um upplýsingarnar eiga at 

dyljast við atliti at fyribyrging, eftirkanning, avdúking og rættarsøkjan av revsiverdum gerðum. 

Viðgerðartrygd  
Fyri at varðveita trygdina og fyri at fyribyrgja, at viðgerð fer fram, sum ikki er í samsvari við reglurnar um 

vernd av persónupplýsingum, skal dátuábyrdarin meta um teir váðar, sum ein viðgerð hevur við sær, og 

seta í verk tiltøk, sum kunnu avmarka hesar váðar.  

 

Trygdarstøðið skal endurspegla tann ítøkiliga váðan fyri, at persónupplýsingar av tilvild ella ólógliga verða 

burturbeindar, burturmistar, broyttar ella minka í virði ella at óviðkomandi fáa kunnleika til 

persónupplýsingar, misbrúka tær ella annars ólógliga viðgera tær. 

 

Dømi um trygdartiltøk, sum kunnu setast í verk:  

 Tiltøk, sum tryggja, at tað er møguligt aftaná viðgerðina at kanna og gera av, um og hvør hevur 

viðgjørt persónupplýsingar (logging) 

 Tilnevning av dátuverndarfólki – eisini tá hetta ikki er krav sambært løgtingslógini 

 Innanhýsis reglur um bygnaðarlig viðurskifti og fysiska trygd, undir hesum trygdarskipan, avmarking 

ella eftirlit við atgongd, góðkenningarskipanir 

 Tiltøk, sum tryggja, at einans persónar, sum eru heimilaðir til hetta, kunnu fáa atgongd til 

persónupplýsingar 

 Reglur um tagnarskyldu 

 Leiðreglur um, hvussu dátuábyrgdarin hevur eftirlit við trygdartiltøkum 

 Nøktandi vegleiðing og upplæring av starvsfólki, sum viðgera persónupplýsingar 

 Dulnevning av persónupplýsingum 

 Bronglan av persónupplýsingum 

 Reglulig skoðan og eftirlit við tøkniligu og bygnaðarligu tiltøkunum 

 Skráseting av avvístari atgongd 

Hvørjar nýggjar skyldur eru í dátuverndarlógini? 
Dátuverndarlógin inniheldur umframt nýggj rættindi, eisini ávísar nýggjar ella víðkaðar skyldur fyri 

dátuábyrgdaran og dátuviðgeran. Onkrar av skyldunum verða tiknar fram her.  

 

Yvirlit yvir viðgerðir 

Tann skylda, sum í dag er eftir persónupplýsingarlógini, at fráboða og í ávísum førum at søkja um loyvi til 

viðgerð av persónupplýsingum, fellur burtur, tá dátuverndarlógin kemur í gildi. Í staðin verður m.a. lagt upp 

til, at dátuábyrgdarin og dátuviðgerin skulu hava innanhýsis yvirlit yvir viðgerð av persónupplýsingum, sum 

fer fram hjá teimum. Í hesum yvirlitum skal tað m.a. ganga fram, hvør dátuábyrgdarin er og hvat endamálið 

við viðgerðini er.  

 

Skyldan er altíð galdandi fyri almennar myndugleikar. Í ávísum førum eru fyritøkur, sum hava færri enn 250 

starvsfólk, undantikin frá kravinum um yvirlit. 

 

Dátueftirlitið arbeiðir við eini skabelón til hesi yvirlit.  

 

Dátuverndarfólk (DPO) 

Dátuverndarlógin setur krav um, at allir almennir myndugleikar og ávísar privatar fyritøkur tilnevna eitt 

dátuverndarfólk. Dátuverndarfólki skal vera við til at hækka um dátuverndina.  

 

Dátuverndarfólki skal tilnevnast grundað á fakligan førleika, tó at tað ikki er nakað útbúgvingarkrav. 

Dátuverndarfólki skal m.a. ráðgeva um og halda eyga við viðgerð.  

 

Eitt samtak kann velja eitt felags dátuverndarfólk. Almennir myndugleikar kunnu í samsvari við bygnað og 

stødd velja eitt felags dátuverndarfólk. 

 

Fráboðan um brot 

Dátuábyrgdarin skal boða Dátueftirlitinum frá einum broti á persóndátutrygdina uttan óneyðugt drál og um 

gjørligt innan 72 tímar eftir, at hesin er vorðin kunnugur við brotið. Fráboðanin skal m.a. lýsa slag av broti á 

persóndátutrygdina og lýsa sannlíkar avleiðingar av brotinum. 

 

Dátuábyrgdarin skal harumframt í ávísum førum boða skrásetta frá um brotið.  

 

Dátueftirlitið arbeiðir við eini skabelón til hesa fráboðan um trygdarbrot. 

 

Avleiðingargreining um dátuvernd 

Um eitt slag av viðgerð, serliga tá ið nýggj tøkni verður nýtt, sannlíkt hevur við sær stóran váða fyri rættindi 

hjá skrásetta, skal dátuábyrgdarin undan viðgerðini gera eina greining av, hvørjar avleiðingar ætlaða 

viðgerðin hevur fyri dátuverndina.  


